
之彼陳氏如張定邊者何足稱數尙據城指揮遇春爲大

將顧與小校爭能甚非所望切宜戒之若臨大敵遇春雖

領前鋒或敵勢強則遇春與參將馮宗異〈卽馮勝〉分爲左右

翼各將精銳以擊之左丞薛顯參政傳友德皆勇畧冠諸

軍可各領一軍使當一面或有孤城小敵但遣一將有膽

畧者付以總制之權皆可成功達則專主中軍策勵羣帥

運籌決勝不可輕動古云將在軍君不與者勝汝等其識

之又謂達曰閫外之事汝實任之兹行必自山東次第進

取山西古云十二山河之地師行之際須嚴部伍明分數

一衆心審進退之機適通變之宜使戰必勝攻必取我虛

而彼實則避之我實而彼虛則擊之將者三軍之司命立

威者勝任勢者強威立則士用命勢重則敵不敢犯吾常

與諸豪傑並驅觀其取敗者未有不由威不立而勢輕也

汝其愼之諭友德曰此行汝當努力昔漢高祖與項羽爭

衡彭越宣力於山東今用師自山東始汝其勉之諭廷瑞

曰汝以陳氏丞相來歸事吾數年忠誠無過故命汝摠兵

往取福建何文輝爲汝之副湖廣參政戴德從汝調發二

人皆吾親近之人勿以此故廢軍政凡號令征戰一以軍

法從事吾昔微時在行伍中見將帥統御無法心竊鄙之

及後握兵權所領一軍皆新附之士一日驅之野戰有二

--

人犯令卽斬以殉衆皆股慄莫敢違吾節度人能立志何

事不可爲聞汝往年嘗攻閩中必深知其地里險易今總

大軍進征凡攻圍城邑必擇便利可否爲之進退無失機

宜克定之功全賴于汝於是達等拜命辭出　上旣諭遣

諸將征伐復馳檄諭齊魯洛河燕薊秦晉之人曰自古帝

王臨御天下中國居內以制夷狄夷狄居外以奉中國未

聞以夷狄居中國治天下者也自宋祚傾頽元以北狄入

主中國四海內外岡不臣服此豈人力寔乃天授然達人

志士尙有冠裳倒置之嘆自是以後元之臣子不遵祖訓

廢壞綱常有如大德廢長立幼泰定以臣弑君天曆以弟

酖兄至于弟收兄妻子烝父妾上下相習恬不爲怪其於

父子君臣夫婦長幼之倫濁亂甚矣夫人君者斯民之宗

主廟廷者天下之根本禮義者御世之大防其所爲如彼

其可爲訓于天下後世哉及其後嗣沈荒失君臣之道又

加以宰相專權憲臺報怨有司毒虐於是人心離叛天下

兵起使我中國之民死者肝腦𡍼地生者骨肉不相保雖

因人事所致實天厭夷德而棄之之時也古云胡虜無百

年之運騐之今日信乎不謬當此之時天運循環中原氣

盛億兆之中當降生聖人驅逐胡虜恢復中華立綱陳紀

救濟斯民今一紀于兹未聞有濟世安民者徒使爾等戰

